Mesečina

         Kesna je vura. Pozdravljenje je več zdavnja odzvonelo. Još je jedna topla letna noč z tamnoplavom ponjavom pokrila Božje nebo i našo zemljo. Al to ponjavo kak da so moli prejeli pak se male svetle točke svete na se mesti.
         Japa je, kak i saki den, podnoč naranil, pogladil sakojo kravico, sprešel se po imanju, spregledal vrta, a cucek mu je verno pratil sakojega koraka. Mama je zatoga složila žgance z mlekom za večerjo. Si smo se skupili, pomolili i navečerjali. Posle si je japa otišel mam počivat, a mama je ostala prati zdele i vređivati po stanju. Stara je mamica još fanj dogo v svoji sobici prebirala po čislu i mrnđala molitve i za ovoga i za onoga... Nazadnje je i mama otišla leči kre jape i počinoti si zdelano telo i trudne roke. Makar so i japa i mama bili vustali, još so imali volje i snage da se zespominjajo o blagu i gospodarstvu, o semu kaj bi zutra trebalo povčiniti. I jeden i drugi so živeli od ljubavi za dom i jeden za drugoga. Tak sem si ja to još kak dete pretumačila. I tak so se oni spominjali i planerali se dok neso pozaspali. I molitva stare mamice je začkomela. 

          A ja sem pomalo dremala se do okre polnoči. Onda se je podel moj stari pajdaš i razbudil me. I ve se sečam kak se je čez naš stari obločec nalukaval kak da me prosi nek ne spim. A bil je okruglji kak mamin kruvek dok ga z krušne peči zvadi i crlen kak nevestina šamija med crnemi ropce. I morala sem se onda zdiči kaj sednem na stolčec kre obloka i poglednem ga bolje kak mi se podsmejava. I skoro je celi dvor bil rasvetljen od silne mesečine. Samo je negda-negda nekakov odurni oblak došel do njega i napol ga zakril. No začas se je nazaj pokazal. I činilo mi se je kak da nas gledi i čeka z nekakvom tajnom kojo ja nesem mogla razmeti. A noč je bila još topla, makar je jesen bila blizu, i zrikavci so v gudačkom orkestru igrali najlepše melodije. I tak je moj prijatel zgledal se žalosneši kak sem ga dože gledela. Kak da je fort štel nekej zreči...
          Bila sem dete. Nesem ga razmela. Pak ga je prekril veliki, odurni oblak i više se neje mogel zvleči. Bilo mi ga je žal. Onda se je mati prebudila i vidla me kak sedim pod oblokom i žalostim se. Zdigla se je, obrisala mi soze i spakuvala me nazaj vu postelj. Mamine so roke bile najmekši pokrivač, makar so bile trde i pune žulje. Mamine so reči bile lepša uspavanka od seov pesme na svetu... I tak sem zadremala i v polusnu sem ga još jempot vidla kak putuje ober našega kroha na drugo strano nebeske senokoše. Onda sem zaspala i dogo, dogo senjala...
          Bila je to zadnja letna noč. Toga ga leta više nesem vidla, makar sem negda v kmici dogo sedela na stolčecu pod oblokom i gledela v nebo. Bilo je to zadnji pot kaj sem ga čekala z strpljenjem.

          Dok smo pobrali kokruzo i gorice, popekli kostanje i okrstili mošteka, razgrnoli snega i ogreli se kre peči, posejali pšenico i pokosili travo, došlo je pak leto i zažarena mesečina. Bila sem več dekla. Nesem više sedela na stolčecu i gledela čez oblok. Ni mesec mi više neje zgledal tak okruglji kak kruvek ni crlen kak šamija. Pod drugem sem oblokom stala i senjala o nečem sasma drugom.

